Arolwg Dilynol i’r Adolygiad o Gartrefi Gofal: Sylwebaeth am yr Ymateb gan Gyngor Sir Ynys Môn

	Gofyniad Gweithredu 2.2

Mae gan bobl hŷn mewn cartrefi gofal fynediad i wasanaethau arbenigol, a phan fo hynny’n briodol, i ofal amlddisgyblaethol a ddyluniwyd i gefnogi adsefydlu yn dilyn cyfnod o afiechyd.


	Ffiniol

Rwyf yn falch o weld datblygu’r rhaglen Asesu Pobl Hŷn ag Anghenion Cymhleth (COPA), sy’n ceisio sicrhau’r lefel uchaf posibl o annibyniaeth ac ansawdd bywyd i bobl ar ôl eu rhyddhau o’r ysbyty ac sydd ar gael i’r holl breswylwyr mewn cartrefi gofal nyrsio a phreswyl. Rwyf hefyd yn falch o weld sefydlu gwelyau Gofal Canolraddol mewn un cartref gofal, sy’n cynnwys hyblygrwydd i brynu lleoliadau yn ôl y galw ac i ehangu’r ddarpariaeth hon os bydd angen. Dylai’r gwasanaethau hyn roi’r gallu i dargedu darpariaeth ar gyfer pobl ar ôl cyfnod o afiechyd neu ar ôl syrthio.

Byddai’r cyflwyniad hwn yn gryfach o gynnwys rhagor o wybodaeth am y camau a gymerir mewn cartrefi gofal i helpu preswylwyr i gynnal eu nodau adsefydlu. Dylid gwreiddio hyn mewn cynlluniau gofal, a dylai staff ac aelodau teulu fod yn effro i’r ffyrdd y gallant helpu’r preswylydd i adsefydlu drwy weithgareddau dyddiol arferol.  Mae diwylliant galluogi yn hanfodol i hyn.

Rwyf yn cydnabod mai newydd gael ei sefydlu y mae tîm amlddisgyblaethol COPA ac y bydd yn anodd mesur ei effaith ar hyn o bryd. Mae’r monitro a gafwyd hyd yn hyn yn awgrymu bod canlyniadau cadarnhaol wedi’u sicrhau i unigolion. Datblygwyd ‘mesurau llwyddiant’ ar gyfer y gwelyau gofal canolraddol, ond rwyf yn argymell ehangu’r rhain – mae’r mesurau wedi’u geirio yn nhermau ‘cyrchfannau’ gan mwyaf ac, er ei bod yn bwysig i ddarparwyr gwasanaethau gael y wybodaeth hon, mae newid i ddull mwy personol wedi’i seilio ar ganlyniadau yn hanfodol i ymarfer adsefydlu effeithiol.

Rwyf yn falch o weld bod bwriad i ymgysylltu â staff a phreswylwyr mewn perthynas ag effaith rhaglen COPA ac ymestyn y ddarpariaeth ffisiotherapi, ac y bydd hyn yn digwydd o fewn y 6 mis nesaf. Rwyf yn awgrymu y byddai’n fuddiol ystyried sut y gellir datblygu’r gwasanaeth mewn ffyrdd sy’n canolbwyntio ar yr unigolyn, yn ogystal â chynnwys aelodau teulu yn y broses hon. 

Rwyf yn nodi yn yr adran gwybodaeth ychwanegol fod cymorth i bobl â dementia yn cael ei sefydlu mewn partneriaeth â Bwrdd Iechyd Prifysgol Betsi Cadwaladr, wedi’i ganoli yng Nghartref Gofal Garreglwyd.  Er bod y cynnydd hwn i’w groesawu, nid yw’r disgrifiad yn ei gwneud yn glir iawn sut y bydd ethos galluogi yn cael ei gymhwyso at y gwaith hwn, neu at y ffordd y bydd pobl yn cael gafael ar gymorth ailalluogi.

Mae’r ymateb yn nodi bod Ynys Môn yn dechrau cydymffurfio â’r Gofyniad Gweithredu hwn, mewn partneriaeth â’r Bwrdd Iechyd lleol. Rwyf yn cyd-weld â’r asesiad hwn a gallaf weld bod cynnydd wedi’i wneud drwy sefydlu gwasanaethau a darpariaeth newydd ers cyhoeddi fy Adolygiad o Gartrefi Gofal. Rwyf yn falch o weld bod Ynys Môn yn bwriadu ehangu, adolygu a gwella’r gwasanaeth, mewn partneriaeth ag eraill, yn cynnwys preswylwyr. 

Fodd bynnag, mae angen cymryd camau pellach mewn cysylltiad â’r materion yr wyf wedi’u codi uchod er mwyn cyflawni’r Gofyniad Gweithredu hwn yn effeithiol. Mae ymwybyddiaeth bod rhagor o waith i’w wneud, ond mae angen gwaith mwy pwrpasol o fewn cartrefi gofal ynghylch y ffordd y mae preswylwyr yn gallu elwa o atgyfnerthu nodau adsefydlu drwy eu gweithgareddau dyddiol.







	Gofyniad Gweithredu 3.2 

Mae holl weithwyr cartrefi gofal yn derbyn hyfforddiant dementia sylfaenol fel rhan o’r drefn gynefino, ac mae’r holl staff gofal a rheolwyr cartrefi gofal yn derbyn hyfforddiant dementia ychwanegol yn barhaus fel rhan o ddatblygu eu sgiliau a’u cymhwysedd, ac mae hyn yn elfen benodol o oruchwylio ac asesu perfformiad.


	Annigonol

Mae’r ymateb yn nodi bod Ynys Môn yn cydymffurfio â’r Gofyniad Gweithredu hwn ond nid yw’r cyflwyniad hwn yn darparu digon o wybodaeth i roi sicrwydd i mi am hynny. Nodir bod hyfforddiant ymwybyddiaeth o ddementia yn cael ei ddarparu gan Adran Gweithlu Gofal yr Awdurdod Lleol; fe’i darperir i’r holl ‘staff perthnasol’, er nad yw’n glir sut mae hyn wedi’i ddehongli neu a yw ar gael i’r sector annibynnol. Rwyf yn croesawu’r ffaith bod y Swyddog Datblygu Ansawdd a Sicrwydd yn rhoi sylw i bresenoldeb a dywedir bod swyddogion monitro contractau yn ystyried hyfforddiant yn ystod arolygiadau blynyddol, ond nid oes cyfeiriad at y fanyleb mewn contractau na beth yw’r disgwyliad ar gyfer cartrefi sector annibynnol.

Nid yw’n glir o gwbl ychwaith sut mae hyn yn ymwneud â safonau cenedlaethol.  Wrth ddatblygu’r gweithlu, dylid sicrhau bod staff yn cael eu hyfforddi’n unol â Gwaith Da: Fframwaith Dysgu a Datblygu Dementia i Gymru. Rwyf yn sylweddoli mai’n gymharol ddiweddar (yn 2016) y cafodd hwn ei gyhoeddi, ond rwyf yn pryderu nad oes tystiolaeth bod Ynys Môn yn gweithio tuag at hyn. Mae’r ymateb yn nodi ei bod yn ofynnol i staff cartrefi gofal ddilyn hyfforddiant sefydlu, ond nid oes gwybodaeth am lefel yr hyfforddiant dementia sydd wedi’i gynnwys ynddo.

Rwyf yn nodi bod mewnbwn ychwanegol ar gael mewn perthynas ag anghenion unigol drwy’r Nyrs Seiciatrig Gymunedol. Nodir bod hyfforddiant ar gael ar lefelau uwch sy’n gysylltiedig â’r Fframwaith Cymwysterau a Chredydau ond, unwaith eto, nid yw’n glir sut nac ym mhle mae hyn yn cael ei dargedu, a beth yw’r disgwyliadau oddi wrth wahanol staff mewn cartrefi gofal, rhai’r Awdurdod Lleol a rhai a gomisiynwyd. Nid yw’n glir ychwaith a yw’r rhain wedi’u halinio â Fframwaith ‘Gwaith Da’ o ran pennu anghenion sgiliau penodol y staff gofal cymdeithasol mewn rolau Gwybodus, Medrus neu Ddylanwadol.

Gall hyfforddiant Cyfeillion Dementia fod yn ffordd gadarnhaol iawn o hybu ymwybyddiaeth o ddementia mewn gwahanol gymunedau, ac mae’n galonogol bod hyn yn cael ei hyrwyddo yn Ynys Môn.  Er hynny, nid wyf yn credu bod hyfforddiant ar y lefel hon yn ddigonol i reolwyr cartrefi gofal, yn enwedig o ystyried y niferoedd mawr o bobl â dementia sy’n preswylio mewn cartrefi gofal. Rwyf yn croesawu’r ffaith bod Hyrwyddwyr Dementia yn cael eu sefydlu ar hyn o bryd, ond ni all hyn gymryd lle’r arweinyddiaeth, gwybodaeth a medr sydd eu hangen yn y cyswllt hwn.
 
Mae’r gwaith datblygu sydd wedi’i ganoli yng Nghartref Gofal Garreglwyd, a nodwyd uchod, yn gam cadarnhaol ymlaen, ond nid oes ond cyfeiriad wrth fynd heibio at hyfforddiant staff a byddwn wedi hoffi cael gwybod rhagor am y math o ethos sy’n cael ei sefydlu, gan fod hyn yn hanfodol. 

Dywedir bod lefel uwch o ymwybyddiaeth a dealltwriaeth gan staff sydd wedi dilyn hyfforddiant dementia. Rwyf yn falch o nodi’r gwaith cysylltiedig sy’n cael ei gyflawni mewn perthynas â dulliau person-ganolog ac urddas mewn gofal, a rhai o’r offer a ddefnyddir i hybu arferion da (Book of You, Getting to Know Me). Roedd hyn yn cynnwys yr enghraifft o ddefnyddio llechi a sgriniau mewn cartref gofal a oedd wedi ennill gwobr am y gwaith hwn, ac mae’r gwahaniaeth y mae technoleg o’r math hwn yn gallu ei wneud i breswylwyr cartrefi gofal, yn cynnwys pobl â dementia, yn agoriad llygad.  

Er hynny, byddwn wedi hoffi gweld mwy o dystiolaeth o newidiadau mewn ymarfer mewn cysylltiad â hyfforddiant staff, ac o’r ffordd o arsylwi ar hyn a’i atgyfnerthu. Rwyf yn nodi bod goruchwyliaeth yn cael ei darparu ar gyfer staff a dywedir bod ymarfer myfyriol yn cael ei hyrwyddo, er nad yw’n glir sut neu a yw hyn yn cael ei fonitro yn holl gartrefi’r Awdurdod Lleol a’r sector annibynnol.

Rwyf yn nodi bod bwriad i gyflwyno hyfforddiant ychwanegol mewn perthynas â dementia lle mae’n gysylltiedig ag anhwylderau eraill yn ystod y 12 mis nesaf. Nodir yn yr ymateb fod Ynys Môn wedi datblygu Fframwaith Sefydlu Gofal Cymdeithasol pwrpasol sy’n meithrin ymwybyddiaeth o ddementia ac rwyf yn croesawu hyn, er nad yw’n glir a fydd hyn yn orfodol mewn contractau cartref gofal.

Mae’n glir bod ymdrechion ar droed i fabwysiadu dulliau personol mewn ymarfer, ac mae’n galonogol gweld rhywfaint o’r gwaith sydd wedi’i ddisgrifio. Serch hynny, mae’r cyflwyniad hwn yn awgrymu bod angen ymagwedd fwy strategol a strwythuredig at hyfforddiant dementia mewn cartrefi gofal, i sicrhau bod arweinyddiaeth effeithiol ar waith, sy’n cael ei thargedu a’i monitro’n effeithiol, a’i fod yn unol â Fframwaith ‘Gwaith Da’.

Yn fy ymateb i Gyngor Sir Ynys Môn mewn perthynas â’m hadroddiad ‘Dementia: mwy na dim ond colli’r cof’,  gofynnais am roi sylw manwl gan Fyrddau Partneriaeth i’r materion a nodwyd yn fy adroddiad ac am iddynt ofyn cwestiynau heriol iddyn nhw eu hunain ynghylch y canlyniadau a sicrheir i bobl sy’n byw gyda dementia. Roeddwn hefyd wedi atodi set awgrymedig o gwestiynau a rhestr wirio ac rwyf yn argymell yn daer bod y rhain yn cael eu dychwelyd yn rhan o ymateb Ynys Môn i Ofyniad Gweithredu 3.2.













	Gofyniad Gweithredu 3.3 

Dylid cymryd camau o ddifrif i annog defnyddio cynlluniau cyfeillio mewn cartrefi gofal, yn cynnwys prosiectau pontio’r cenedlaethau, a chefnogi preswylwyr i ddal eu gafael ar gyfeillgarwch sy’n bodoli. Mae’n rhaid i hyn gynnwys sicrhau mynediad parhaus i gefnogaeth sy’n seiliedig ar ffydd ac i gymunedau diwylliannol penodol.


	Digonol

Mae Ynys Môn wedi gwneud cynnydd ac mae’n rhestru nifer o fentrau sydd ar gael i breswylwyr cartrefi gofal. Yn y cyflwyniad blaenorol, canolbwyntiwyd yn bennaf ar bobl yn eu cartrefi eu hunain, felly mae hyn i’w groesawu. Nodir yn yr ymateb nad yw Ynys Môn yn cydymffurfio’n llwyr eto â’r Gofyniad Gweithredu hwn ond ei fod yn cymryd camau i ddelio â hyn.

Darparwyd enghreifftiau o arfer da o sawl math. Mae tystiolaeth bod preswylwyr yn cael cymorth i gadw, cynnal a ffurfio cyfeillgarwch newydd drwy’r prosiectau/arferion da y cyfeiriwyd atynt, yn cynnwys grwpiau ffydd a chyfeillio a gweithgareddau pontio rhwng y cenedlaethau.  Mae’r camau i hyrwyddo’r defnydd o dechnoleg mewn cartrefi i’w croesawu, yn cynnwys mynediad at wi-fi a galluogi’r defnydd o gyfryngau cymdeithasol.

Rhai enghreifftiau a nodwyd yw bar mewn un cartref gofal, sy’n rhoi cyfle i bobl gymdeithasu, a galluogi pobl i gyrraedd y gymuned ehangach drwy fynychu mannau cyfarfod a chanolfannau cymunedol.   Er hynny, nid yw’n glir beth yw graddfa ac amrywiaeth y gweithgareddau a gynigir yn yr holl leoliadau sydd wedi’u comisiynu gan yr Awdurdod Lleol.

Nid oes cyfeiriad penodol at adlewyrchu hunaniaeth bersonol a chylchoedd teuluol/cyfeillgarwch mewn cynlluniau gofal.  Er mwyn i Ynys Môn gyflawni’r Gofyniad Gweithredu hwn yn llawn, mae angen rhoi mwy o sylw i greu diwylliant o gyfeillgarwch drwy ddefnyddio proffiliau un dudalen a dulliau stori bywyd i helpu Cydgysylltwyr Gweithgareddau a staff cartrefi gofal i ddefnyddio’r wybodaeth hon i feithrin ymlyniadau cadarnhaol â phreswylwyr. 

Nid oes cyfeiriad penodol at gyfleoedd cyfeillio i breswylwyr sy’n gorfod aros yn y gwely neu’r rheini sy’n byw gyda dementia a/neu golled synhwyraidd.  Mae’r unigolion hyn mewn perygl mawr o brofi unigrwydd ac arwahanrwydd mewn lleoliadau cartrefi gofal. Er hynny, rwyf yn nodi yn yr ymateb i Ofyniad Gweithredu 3.2 fod gwaith cadarnhaol wedi’i wneud mewn rhai cartrefi i gynorthwyo ac ymgysylltu â phobl sydd â dementia.

Rwyf yn falch bod Ynys Môn wedi ymgysylltu â phreswylwyr i gasglu eu barn am yr effaith o fentrau cyfeillio ar eu bywydau, ac rwyf yn croesawu’r bwriad i gasglu barn mewn cyfarfodydd preswylwyr dros y chwe mis nesaf am ddymuniadau pobl o ran cyfeillio. Er hynny, nid oes sôn am y ffordd o gasglu barn y preswylwyr hynny nad ydynt yn gallu dod i gyfarfodydd neu sy’n wynebu rhwystrau wrth gyfathrebu. Mae’n bwysig iawn rhoi sylw i hyn.

Dangosir dealltwriaeth glir o’r buddion y mae preswylwyr yn eu cael o ryngweithio cymdeithasol yn gyffredinol, ac mae’n ymddangos bod camau’n cael eu cymryd i hyrwyddo diwylliant o gyfeillio yn yr holl gartrefi gofal drwy gynnal gweithdai ar gyfeillio i reolwyr cartrefi gofal. Rwyf yn croesawu’r cynlluniau sydd wedi’u datgan ar gyfer cynnal rhagor o weithdai ar gyfeillio a chynyddu’r nifer sy’n bresennol ynddynt er mwyn sicrhau bod rheolwyr cartrefi gofal yn cael y wybodaeth a’r sgiliau sydd eu hangen i ddatblygu rhagor o fentrau a hybu dull cyson o weithredu yn y ddarpariaeth drwyddi draw.  

Mae’n galonogol gweld bod Ynys Môn yn awr yn rhoi sylw i ddatblygu mentrau cyfeillio a’r nifer ohonynt yn ei ymweliadau ar gyfer monitro contractau. Fodd bynnag, mae’n hollbwysig bod y rhain yn edrych ar ymatebion personol ac nid ar set o weithgareddau’n unig.  Roedd y penderfyniad i ddyfarnu bod yr ymateb i’r Gofyniad Gweithredu hwn yn Ddigonol yn dynn iawn oherwydd y bylchau rwyf wedi tynnu sylw atynt uchod.





	Gofyniad Gweithredu 6.2

Dylai darparwyr cartrefi gofal, comisiynwyr ac AGGCC ddatblygu ffyrdd anffurfiol a systematig o sicrhau eu bod yn deall ansawdd bywyd pobl hŷn yn well, drwy wrando arnynt yn uniongyrchol (nid drwy gwynion ffurfiol) a sicrhau y gweithredir ar y pryderon a leisir ganddynt. 

Dylid adrodd bob blwyddyn ar y ffordd y mae adborth parhaus gan bobl hŷn wedi’i ddefnyddio i hybu gwelliant parhaus.


	Annigonol 

Rwyf yn siomedig yn yr ymateb i’r Gofyniad Gweithredu hwn. Mae’r disgrifiad o’r Gwasanaeth Monitro Cymheiriaid yn ymddangos yn gadarnhaol, lle mae aseswyr lleyg yn cynnig sianel annibynnol y gall preswylwyr cartrefi gofal fynegi eu barn drwyddi.  Mae wedi’i gydnabod nad yw Ynys Môn yn cydymffurfio eto a’i fod yn bwriadu rhoi’r gwasanaeth hwn ar waith o fewn chwe mis i’r ymateb. Datganwyd y bydd hyn yn cynnwys hyfforddiant gwell, recriwtio rhagor o wirfoddolwyr, a sicrhau cysylltiadau mwy cadarn â thimau asesu a mecanweithiau ar gyfer gwella parhaus. Mae hyn yn swnio’n addawol nes ei fod yn cael ei gymharu â’r ymateb blaenorol gan Ynys Môn i’m hadolygiad o Gartrefi Gofal, sydd hefyd yn amlinellu’r bwriad i hyfforddi dau Fonitor Cymheiriaid a rhoi’r cynllun ar waith yn llawn erbyn Medi 2015.  Mae’n ymddangos nad yw hyn wedi digwydd ac nid oes eglurhad o’r rheswm am hynny.

Disgrifir y rôl sydd gan aseswyr wrth helpu preswylwyr i fynegi eu barn a sicrhau eu hansawdd bywyd, ac mae enghreifftiau mewn cartrefi penodol lle mae preswylwyr yn cael cyfleoedd i fynegi eu barn (e.e. cyfarfodydd preswylwyr, cymorth cyfeillio, arolygon, etc.). Er hynny, byddwn hefyd wedi disgwyl i’r cyflwyniad gynnwys mecanweithiau ychwanegol i’r rhain, fel manylion y trefniadau ar gyfer monitro contractau a systemau sicrhau ansawdd. Ni nodwyd ychwaith pa safonau cysylltiedig ag ansawdd bywyd sy’n cael eu defnyddio a’u hyrwyddo, a sut mae’r rhain yn cael eu gwreiddio mewn diwylliant ac ymarfer.

Nodir yn yr ymateb fod cartrefi gofal yr Awdurdod Lleol yn defnyddio offer  Magic Moments a Kitwood Flower (gwall teipio yn y cyflwyniad: nid Kitword), a bod egwyddorion y cynllun Butterfly yn cael eu dilyn. Er bod hyn yn galonogol, nid oes gwybodaeth am y ffordd y mae dulliau tebyg yn cael eu hyrwyddo yng nghartrefi’r sector annibynnol. 

[bookmark: _GoBack]Mae’n anodd i mi asesu effaith y gwaith hwn ar breswylwyr, neu ei gyfraniad at wella parhaus, gan fod y wybodaeth a ddarparwyd mor gyfyngedig. Rwyf yn nodi’r ymrwymiad i ddatblygu a chyflwyno’r Gwasanaeth Monitro Cymheiriaid ac i gyflwyno proses ‘cwsmer dirgel’ ond, fel y nodwyd uchod, mae’n anodd i mi farnu graddau’r ymrwymiad i’r cam gweithredu hwn, o ystyried bod y cynnydd a gafwyd er 2014 yn ymddangos yn fach.  Mae ymrwymiad i sicrhau bod ‘systemau a phrosesau’ mwy effeithiol ar waith mewn perthynas ag ansawdd bywyd a barn pobl hŷn, ond mae’r cam gweithredu hwn wedi’i fynegi fel dyhead ac nid oes manylion penodol. Ni phennwyd cerrig milltir na therfynau amser ar gyfer y camau a nodwyd ac ni enwyd swyddogion arweiniol.





